
[bookmark: _GoBack]««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ԼՐԱՑՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Իրավական ակտի ընդունման անհրաժեշտությունը. 
««Հայաստանի Հանրապետության 2022 թվականի պետական բյուջեի մասին» օրենքում վերաբաշխում, լրացում, Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ ու լրացումներ կատարելու մասին» ՀՀ կառավարության որոշման նախագծի ընդունումը պայմանավորված է ՀՀ կառավարության 2022 թվականի օգոստոսի 11-ի N 1313-Լ որոշմամբ հաստատված «Հայաստանի Հանրապետությունում աշնանացան ցորենի արտադրության խթանման 2022 թվականի պետական աջակցության ծրագիրը հաստատելու  մասին» ծրագրի (այսուհետ՝ Ծրագիր) նախատեսված ֆինանսական միջոցների տրամադրման անհրաժեշտությամբ։
Ընթացիկ իրավիճակը և խնդիրները.
Աշխարհաքաղաքական իրադրությունն աշխարհում հանգեցնում է պարենի պակասի և գների աճի։ Հայաստանը ներմուծվող գրեթե բոլոր ապրանքների առումով սերտորեն կապված է Ռուսաստանի Դաշնության (այսուհետ՝ ՌԴ) շուկային: Թեև ոչ այնքան սերտ, բայց առևտրային հարաբերություն ունենք նաև Ուկրաինայի հետ: Ավելի փաստարկված նշենք, որ ՀՀ արտաքին և փոխադարձ առևտրի կառուցվածքում ՌԴ մասնաբաժինը 2021 թվականին կազմել է՝ արտահանում՝ 28% և ներմուծում՝ 37.2%, իսկ Ուկրաինայի մասնաբաժինը համապատասխանաբար՝ 0.9 և 2.8%: Պարենային ապրանքներից Հայաստանը ՌԴ-ից ներմուծում է ցորենի 99%-ը, եգիպտացորենի 80%-ը։
Ուսումնասիրությունը ցույց է տալիս, որ հատկապես վերջին տարիներին լիարժեքորեն չի օգտագործվում ՀՀ գյուղատնտեսության ռեսուրսային ներուժը: Հայաստանի նման սակավահող երկրի համար անհանդուրժելի է, որ ցանքի տակ է դրվում վարելահողերի միայն շուրջ 50%-ը, իսկ ընդհանուր ցանքերի միայն 26%-ն է հատկացվում գլխավոր պարենային մշակաբույսին՝ ցորենին: Իհարկե, դա հիմնականում բացատրվում է հացահատիկային մշակաբույսերից ստացվող եկամտի ցածր մակարդակով: 
Հայաստանի Հանրապետության վիճակագրական կոմիտեի  տվյալների համաձայն 2021 թվականին 2020 թվականի համեմատ աշնանացան ցորենի ցանքատարածությունները նվազել են 0,9 %-ով, իսկ համախառն բերքը՝ 26,4 %-ով։ Վերջին տարիների ընթացքում հանրապետությունում նվազել է ցորենի ինքնաբավության մակարդակը՝ 2020 թվականին այն կազմել է 24,4%՝  2015 թվականի 49,5%-ի համեմատ։ 
Աշխարհաքաղաքական իրադրության, արտաքին սահմանափակումների, շրջանառու միջոցների թանկացման հետևանքների մեղմման նպատակով անհրաժեշտություն է առաջանում, ցորենի տեղական արտադրության ծավալների ավելացման միջոցով, բարձրացնել ինքնաբավության մակարդակը և նպաստել պարենային անվտանգության ապահովմանը։ 
Տվյալ բնագավառում իրականացվող քաղաքականությունը.
Հանրապետության գյուղատնտեսության ոլորտում իրականացվող պետական քաղաքականությունը նպատակաուղղված է պարենային անվտանգության ապահովմանը, չօգտագործվող գյուղատնտեսական նշանակության հողերի նպատակային օգտագործմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը։
	Կարգավորման նպատակը և բնույթը.
Կարգավորման նպատակն է աշնանացան ցորենի 1 հա-ի մշակության ծախսերի, մասնավորապես սերմի, պարարտանյութի, դիզելային վառելիքի ձեռքբերման ծախսերի մասնակի փոխհատուցման միջոցով՝ նպաստել աշնանացան ցորենի ցանքատարածությունների ավելացմանը՝ նաև չմշակվող հողերի օգտագործման միջոցով, տեղական արտադրության ցորենի ծավալների և տնտեսավարող սուբյեկտների եկամուտների ավելացմանը, ցորենի ֆիզիկական և տնտեսական մատչելիության ապահովմանը։
  Ծրագրով նախատեսվում է ՀՀ բոլոր մարզերում՝ բացառությամբ Արմավիրի և Արարատի մարզերի, մինչև 100 հա մակերեսով ցորենի ցանքատարածություններ մշակող գյուղացիական տնտեսություններին մասնակի (շուրջ 50%) փոխհատուցել աշնանացան ցորենի մշակության ծախսերը, մասնավորապես՝ հավաստագրված սերմերով ցանքի դեպքում կփոխհատուցվի սերմի, պարարտանյութի և դիզելային վառելիքի ձեռքբերման գնահատված ծախսերը, իսկ չհավաստագրված սերմերի դեպքում՝ միայն պարարտանյութի և դիզելային վառելիքի։ Փոխհատուցման գործընթացը կիրականացնեն համայնքները՝ մինչև սույն թվականի սեպտեմբերի 15-ը Էկոնոմիկայի նախարարության հետ կնքված պայմանագրերի հիման վրա։ 1 հա-ի հաշվով հավաստագրված, էլիտային կամ 1-ին վերարտադրության սերմերով ցանքի դեպքում կփոխհատուցվի 120․0 հազար դրամ, իսկ չհավաստագրված սերմերով ցանքի դեպքում՝ 70․0 հազար դրամ՝ գնահատված  ծախսերի շուրջ 50 տոկոսը՝ պայմանավորված հիմնականում մշակության համար անհրաժեշտ շրջանառու միջոցների (սերմ, պարարտանյութ, դիզելային վառելիք և այլն) ձեռքբերման գների աճով։ Հաշվարկը կատարվել է հեկտարի հաշվով 300 կգ սերմացուի, 250 կգ ազոտական պարարտանյութի և շուրջ 70 լ դիզելային վառելանյութի չափաքանակներով։
Ծրագրով պարտադիր մոնիթորիգ կիրականացվի համայնքների կողմից, իսկ մարզպետարանները կիրականացնեն ընտրանքային մոնիթորինգ։ Ծրագրով նախատեսվում  է նաև փոխհատուցման գումարների 3-5 %-ի չափով գումար տրամադրել համայնքներին՝ մոնիթորինգի արդյունավետ իրականացման համար (մինչև 5,000 հա-ի  մոնիթորինգի դեպքում փոխհատուցված գումարի 3%-ի չափով, իսկ 5,000 հա-ից ավելի դեպքում՝  փոխհատուցված գումարի 5%-ի չափով)։ 
Սույն ծրագրով պետական բյուջեում ծախսերը նախնական գնահատականներով գնահատվում են  շուրջ 6,8 մլրդ  դրամ, ընդ որում՝ 2022 թվականի համար՝ 3,9 մլրդ դրամ, 2023 թվականի համար՝ 2,9 մլրդ դրամ, սակայն կանխատեսվում է, որ 2022 թվականին անհրաժեշտ կլինի 2,5 մլրդ դրամ։
2022 թվականին ծրագրով նախատեսվում է տրամադրել փոխհատուցում 27,500 հեկտար հողատարածքում աշնանացան ցորենի ցանք կատարելու համար, մասնավորապես՝ 10,000 հեկտար հավաստագրված սերմերով ցանքի դիմաց՝ 1,200,000,000 ՀՀ դրամ, իսկ չհավաստագրված սերմերով 17,500 հեկտար ցանքի դիմաց 1,225,000,000 ՀՀ դրամ։ Ընդհանուր առմամբ փոխհատուցման գումարը 2022 թվականին կկազմի 2,425,000,000 ՀՀ դրամ։
Միաժամանակ ծրագրով նախատեսված է մոնիթորինգի իրականացման համար համայնքներին տրամադրել մինչև 5000 հա-ի  մոնիթորինգի դեպքում փոխհատուցված գումարի 3%-ի չափով, իսկ 5000 հա-ից ավելի դեպքում՝  փոխհատուցված գումարի 5%-ի չափով, որի համար 2022 թվականին ըստ կանխատեսումների կպահանջվի 72,750,000 ՀՀ դրամ։
Ընդհանուր առմամբ ծրագրի բյուջեն 2022 թվականին կկազմի 2,497,750,000 ՀՀ դրամ։
Նախագծով առաջարկվում է Ծրագրի համար 2022 թվականի պետական բյուջեով անհրաժեշտ 2,497,750,000 ՀՀ դրամը հատկացնել ՀՀ էկոնոմիկայի նախարարության կողմից իրականացվող մի շարք միջոցառումներից վերաբաշխման միջոցով, մասնավորապես`
1165 Ներդրումների և արտահանման խթանման ծրագրի 11007 ՀՀ տարածքից արտահանման և/կամ ՀՀ տարածք ներմուծման նպատակով բեռների՝ լաստանավով տեղափոխման դեպքում առաջացած լրացուցիչ ծախսերի նվազեցմանն ուղղված միջոցառման իրականացում միջոցառում - ՀՀ կառավարության 05.05.2022թ. N 400-Լ որոշմամբ հաստատված միջոցառումը 2022 թ. ֆինանսավորելու նպատակով ՀՀ կառավարության 05.05.2022թ. N 643-Ն որոշմամբ ՀՀ կառավարության պահուստային ֆոնդից նախատեսվել է հատկացնել 2,880.0 մլն դրամ, սակայն միջոցառման՝ գործարկված չլինելու հետևանքով դեռևս ֆինանսավորում չի իրականացվել:
Հաշվի առնելով վերոգրյալը՝ միջոցառման շրջանակում կանխատեսվող չօգտագործվող միջոցների մի մասը (1 մլրդ դրամ) նախատեսվում է ուղղել ՀՀ կառավարության 2022 թվականի օգոստոսի 11-ի N 1313-Լ որոշմամբ հաստատված «Հայաստանի Հանրապետությունում աշնանացան ցորենի արտադրության խթանման 2022 թվականի պետական աջակցության ծրագիրը հաստատելու  մասին» ծրագրին։
1187 Գյուղատնտեսության արդիականացման ծրագրի «12007․ Փոքր և միջին «խելացի» անասնաշենքերի կառուցման կամ վերակառուցման և դրանց տեխնոլոգիական ապահովման աջակցության» միջոցառմամբ առաջարկվում է նվազեցնել 57․1 մլն դրամ, որի  ոչ ֆինանսական ցուցանիշը համապատասխանաբար  կնվազի 4 անասնաշենքով, քանի որ Ծրագրի շրջանակներում շահառուների հետ կնքված Պետական աջակցություն տրամադրելու պայմանագրերի (այսուհետ՝ Պայմանագիր) հիման վրա նախատեսված է եղել 4 անասնաշենքերի կառուցումն ավարտել ընթացիկ տարվա 4-րդ եռամսյակում, սակայն Շահառուների հետ աշխատանքային քննարկումների արդյունքում պարզվել է, որ աշխատանքները կավարտվեն 2023 թվականին (ՀՀ կառավարության 2022 թվականի հուլիսի 28-ի  N 1163-Լ որոշմամբ՝ Պայմանագրերի ժամկետները լրացած շահառուներին հնարավորություն է տրվել անասնաշենքերի կառուցումն ավարտել և փոխհատուցման ներկայացնել մինչև Ծրագրի տևողության ավարտը)։
1187 Գյուղատնտեսության արդիականացման ծրագրի «12012. ՀՀ-ում  ոչխարաբուծության և այծաբուծության զարգացման նպատակով  տրամադրվող նպատակային վարկերի տոկոսադրույքների սուբսիդավորում» միջոցառմամբ նվազեցնել 6,390.0 հազար դրամ, որի չօգտագործումը պայմանավորված է նրանով, որ միջոցառմամբ պլանավորումն իրականացվել է ծրագրով սահմանված տոհմային կենդանիների ձեռքբերման առավելագույն արժեքով՝ 450 հազ. ՀՀ դրամ, 12 ամիս արտոնյալ ժամկետով։ Բացի այդ` հաստատված և փաստացի տրամադրված ֆինանսական միջոցների տարբերությունը պայմանավորված է նաև ֆինանսական կառույցների կողմից սուբսիդավորման հայտերի վարկը հաստատելուց 1-2 ամիս հետո ներկայացմամբ։
1224 Ճգնաժամերի հակազդման և արտակարգ իրավիճակների հետևանքների նվազեցման և վերացման ծրագրի 12001 Տնտեսության արդիականացման միջոցառմանը պետական աջակցություն միջոցառմամբ առաջարկվում է նվազեցնել 1,434,260․0 հազար դրամ: Սույն   միջոցառմամբ առկա տնտեսումները պայմանավորված են շահառուների թվաքանակի կանխատեսվածից պակաս լինելու հանգամանքով:
Միաժամանակ տեղեկացվում է, որ նվազեցվող միջոցառումներով գումարները սույն տարվա ընթացքում վերականգնելու անհրաժեշտությունը բացակայում է: 

Նախագծի մշակման գործընթացում ներգրավված ինստիտուտները և անձինք.
Սույն նախագիծը մշակվել է ՀՀ էկոնոմիկայի նախարարության կողմից: 

Ակնկալվող արդյունքը.
Նախագծի ընդունման արդյունքում աշնանացան ցորենի 1 հա-ի մշակության ծախսերի, մասնավորապես, սերմի, պարարտանյութի, դիզելային վառելիքի ձեռքբերման ծախսերի մասնակի փոխհատուցման միջոցով՝ կավելանան 27,500 հա-ով աշնանացան ցորենի ցանքատարածությունները, ինչպես նաև տեղական արտադրության ցորենի ծավալները և տնտեսավարող սուբյեկտների եկամուտները, կապահովվի ցորենի ֆիզիկական և տնտեսական մատչելիությունը։
Պետական բյուջեում ծախսերի և եկամուտների փոփոխությունը.
Նախագծի ընդունումը 2022 թվականի պետական բյուջեում ծախսերի և եկամուտների փոփոխություն չի առաջացնում։
Կապը ռազմավարական փաստաթղթերի հետ.
	Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: ՀՀ կառավարության 2021-2026թթ.-ի ծրագրով նպատակ է դրվել մինչև 70%-ով սուբսիդավորել բարձրորակ գարնանացանի և աշնանացանի սերմերի ձեռքբերումը՝ Կառավարության սահմանած կանոնների համաձայն։
Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «բարելավել պարենային անվտանգությունը և սնուցումը» առաջնահերթությունում կարևորվում է պարենամթերքի տեղական արտադրության ծավալների ավելացումը։ 

